
SIARAN MEDIA 

 
Belanjawan 2027: Menggapai Kemajuan, Mengakar Pada 

Kesejahteraan Rakyat 
 

 
 
Belanjawan 2027 dibentangkan ketika Malaysia berdepan keadaan global yang semakin tidak 
menentu. Ketegangan geopolitik, peningkatan kos tenaga dan gangguan kepada rantaian bekalan 
global terus memberi tekanan kepada isi rumah, perniagaan serta kedudukan kewangan Kerajaan. 
Tekanan ini menggariskan keperluan untuk Malaysia memperkukuh keupayaan negara dalam 
menghadapi cabaran dan gangguan dari negara luar, di samping terus memastikan kesejahteraan 
rakyat terpelihara. Bagi tahun 2027, perbelanjaan Kerajaan Persekutuan diunjurkan sebanyak RM 
461.8 bilion, terdiri daripada RM376.8 bilion untuk anggaran perbelanjaan mengurus dan RM85.0 
bilion untuk perbelanjaan pembangunan. Hasil persekutuan diunjurkan pada RM 380.9 bilion 
berbanding RM363.6 pada tahun 2026, manakala defisit fiskal disasarkan pada 3.3% daripada 
KDNK, berbanding 3.6% pada tahun 2026, seiring dengan matlamat Akta Kewangan Awam dan 
Tanggungjawab Fiskal. Unjuran ini memberikan gambaran tentang keupayaan Kerajaan memenuhi 
keperluan semasa rakyat, sambil memastikan perkhidmatan asas terus disediakan dan 
pembangunan jangka panjang dapat diteruskan. Sebagai Belanjawan MADANI yang kelima dan 
belanjawan kedua di bawah Rancangan Malaysia Ke-13, Belanjawan 2027 berada pada titik penting 
dalam mengimbangi keperluan menangani tekanan semasa dengan usaha membina ekonomi yang 
lebih berdaya tahan dan produktif.  
 
Melindungi isi rumah sebagai asas kehidupan yang bermaruah 

Sokongan kepada isi rumah terus menjadi tumpuan utama Belanjawan 2027 dalam persekitaran 
global yang semakin mencabar dan dinamik. Bagi meringankan beban kos sara hidup, peruntukan 
Sumbangan Tunai Rahmah (STR) dan Sumbangan Asas Rahmah (SARA) ditingkatkan daripada 
RM15 bilion kepada RM16 bilion, di samping bayaran SARA MADANI sebanyak dua kali yang 
akan dimanfaatkan oleh 13 juta rakyat Malaysia berumur 18 tahun ke atas, termasuk golongan M40. 
Kenaikan gaji minimum daripada RM1,700 kepada RM2,000 pula mencerminkan komitmen untuk 
meningkatkan pendapatan pekerja. Langkah ini mengiktiraf sumbangan tenaga kerja tempatan, 
membantu keluarga menghadapi tekanan kos sara hidup dan memastikan kemajuan ekonomi terus 
berteraskan keadilan sosial. 

KRI mengalu-alukan usaha Kerajaan untuk memperkukuh ekonomi penjagaan sebagai persediaan 
menghadapi masyarakat yang semakin menua. Rang Undang-Undang Warga Emas yang 
dicadangkan, pengurangan cukai perkhidmatan bagi perkhidmatan penjagaan warga emas daripada 
8% kepada 6% mulai 1 Januari 2027, serta pengecualian penuh cukai perkhidmatan bagi yuran 
penjagaan sehingga RM96,000 setahun merupakan langkah penting untuk memperkukuh 
perlindungan warga emas dan meringankan kos penjagaan. Selain itu, lebih RM40 juta 
diperuntukkan bagi meningkatkan kapasiti sektor penjagaan, manakala dua pusat penjagaan 
bersepadu di Pulau Pinang dan Sarawak akan menyokong latihan, penyelidikan dan penyediaan 
perkhidmatan penjagaan warga emas. 

Usaha Kerajaan untuk menambah baik penyediaan perkhidmatan asas juga dialu-alukan. 
Peningkatan peruntukan Kementerian Kesihatan kepada RM47.7 bilion, di samping hampir RM1.3 
bilion untuk menaik taraf 682 sekolah daif, khususnya di Sabah dan Sarawak menunjukkan 
kepentingan mengekalkan dan menambah baik akses kepada perkhidmatan asas kesihatan dan 
pendidikan. KRI turut mengalu-alukan inisiatif Kerajaan untuk menaik taraf dan memperkukuh 

penyediaan perkhidmatan penjagaan kanak-kanak, yang dapat meringankan tanggungjawab 
penjagaan serta mengukuhkan sokongan kepada keluarga yang menjaga anak-anak dan warga emas. 

  
Membina masa depan yang kukuh dalam mendepani keresahan ekonomi 

Malaysia telah menunjukkan daya tahan dalam menghadapi pelbagai tekanan dari luar, dengan 
ekonomi negara berkembang di antara 4.8%-5.3% pada tahun 2026. Namun, krisis tenaga turut 
memberi tekanan kepada kewangan Kerajaan, dengan bil subsidi bahan api diunjurkan mencecah 
sekitar RM40 bilion pada tahun ini. Dalam usaha memperkukuh kedudukan kewangan negara, 
langkah yang konsisten adalah penting dalam membantu memastikan Kerajaan terus mempunyai 
ruang untuk bertindak apabila berdepan dengan cabaran yang tidak dijangka pada masa hadapan. 
Keupayaan kewangan yang utuh juga membolehkan Kerajaan terus menyediakan perkhidmatan 
asas apabila isi rumah dan perniagaan berdepan dengan ketidaktentuan ekonomi. Pada masa yang 
sama, usaha memastikan bekalan tenaga dan makanan kekal terjamin melalui peningkatan 
pelaburan yang sedia ada dan baharu dalam infrastruktur bahan api domestik dan juga sokongan 
untuk pekebun kecil melalui subsidi input, insentif kewangan dan geran dapat mengurangkan 
pendedahan Malaysia kepada perubahan harga dan gangguan bekalan global, sekali gus menyokong 
kestabilan ekonomi domestik. 
 
Memperkukuh keupayaan untuk memacu ekonomi yang lebih berdaya saing 

Belanjawan 2027 memperkukuh ekosistem perindustrian Malaysia dan mengimbangi 
kebergantungan terhadap Pelaburan Langsung Asing (FDI) yang terdedah kepada perdagangan 
dengan menggunakan pelaburan langsung dari kerajaan dan Syarikat Pelaburan Berkaitan Kerajaan 
(GLIC), jaminan yang diperluas dan pelepasan cukai bersasar untuk menaik taraf firma 
semikonduktor dan pembuatan domestik. Malaysia tidak ketandusan bakat, namun cabarannya 
adalah untuk memastikan bakat tempatan dapat dihargai dan dimanfaatkan sepenuhnya. KRI 
menyambut baik usaha yang berterusan untuk memperkasakan modal insan rakyat melalui Bakat 
MADANI bagi mewujudkan lebih banyak pekerjaan berkualiti sekali gus menyokong pasaran 
buruh untuk golongan pekerja muda. Dalam masa yang sama, langkah memperkukuhkan 
perusahaan mikro, kecil dan sederhana (PMKS) melalui Geran Sejahtera MADANI bernilai 
RM200 juta adalah penting bagi memacu kemajuan ekonomi, khususnya untuk 40,000 wanita yang 
berperanan dalam menggerakkan ekonomi tempatan.  Inisiatif untuk mengukuhkan akses yang 
lebih baik kepada pembiayaan, pendigitalan, inovasi dan pengembangan pasaran bagi membantu 
PMKS berkembang serta menembusi rantaian nilai dan pasaran global harus diberi perhatian. 
Justeru, peningkatan pembiayaan mikro kepada RM6.6 bilion melalui Amanah Ikhtiar Malaysia 
(AIM), TEKUN Nasional dan Bank Simpanan Nasional (BSN) merupakan langkah penting yang 
dialu-alukan.  
 
Kesimpulan: Persediaan dan keyakinan sebagai asas untuk melangkah lebih jauh 

KRI menghargai usaha berterusan Kerajaan dalam meningkatkan kesejahteraan rakyat dan 
memperkukuh ekonomi negara, di samping memperkemas kedudukan fiskal. Pertumbuhan 
ekonomi dan pelaburan yang kukuh perlu diterjemahkan kepada pendapatan pekerja yang lebih 
baik, peningkatan produktiviti serta kesejahteraan isi rumah yang lebih tinggi. 

Untuk pertanyaan media, sila hubungi: 

Syafa Mustaffa  

Senior Manager,  

Strategic Communications Khazanah Research Institute (KRI)  

03-2705 6109 

enquiries@krinstitute.org  

 

 

TENTANG KHAZANAH RESEARCH INSTITUTE (KRI) 

Khazanah Research Institute (KRI) ditubuhkan pada tahun 2014 dan dibiayai oleh Yayasan 
Hasanah serta Khazanah Nasional Berhad. KRI ditadbir oleh Lembaga Pemegang Amanahnya dan 
berperanan memperkaya wacana penyelidikan serta advokasi dasar awam di Malaysia. 

KRI komited untuk memajukan Malaysia melalui penyelidikan berasaskan bukti yang membantu 
membentuk dasar yang lebih baik serta meningkatkan kesejahteraan isi rumah, memperkukuh 
komuniti dan memacu kemajuan yang inklusif. Untuk maklumat lanjut, sila layari 
www.krinstitute.org  

 

Ikuti KRI di media sosial untuk mengikuti perkembangan terkini penyelidikan kami:    

 Khazanah Research Institute 

@krinstitute 

@krinstitute 

@khazanahresearchinstitute 

mailto:enquiries@krinstitute.org
http://www.facebook.com/KRInstitute/

